
SOLICITUDE DE COMPARECENCIA SOBRE O PLAN DE CONTRATACIÓN DE 2020 E AS

PREVISIÓNS DO GOBERNO SOBRE O PLAN DE CONTRATACIÓN DE 2022

O 5 de xuño do 2020, o alcalde Xosé Sánchez Bugallo e a concelleira de Facenda e Persoal, Marta

Abal, presentaron en rolda de prensa o Plan de Contratación 2020, que incluía todos os contratos

obxecto de licitación por todos os departamentos do Concello no exercicio 2020, tanto os xa licitados

como os pendentes de licitación. Eran, en total, 113 contratos por un importe de 794.922.794,31 euros.

Na rolda de prensa, tanto a concelleira como o alcalde incidiron na importancia deste Plan de

Contratación, tanto do punto de vista da transparencia como da súa influencia na reactivación

económica do Concello posto que, segundo afirmou o alcalde, “vai haber un investimento moi

importante, creación de emprego e unha mellora notable na calidade dos servizos”.

No Pleno Ordinario celebrado o 30 de xuño de 2021, o grupo municipal de Compostela Aberta

interpelou ao Goberno para coñecer o grao de execución do Plan de Contratación de 2020 e tamén os

plans do Goberno de cara á presentación do Plan de Contratación de 2021.

No transcurso desa sesión a concelleira de Facenda salientou, como xa fixera tamén na presentación

do Plan de Contratación, que a elaboración do documento respondía ao artigo 28 da Lei de Contratos,

que sinala a obriga das entidades do sector público de planificar ou programar a súa contratación,

“dando a coñecer o seu plan ou programa de contratación anticipadamente mediante un anuncio de

información previa que, cando menos, debe recoller os contratos suxeitos a regulamentación

harmonizada”. De feito, a concelleira de Facenda remataba a súa intervención asegurando o seguinte:

“Non xogamos coas emocións. O Plan de Contratación é unha obriga, é unha obriga

que temos todas as administracións públicas, pero só aqueles gobernos que somos

máis ambiciosos somos capaces de poñelo enriba da mesa, aínda sabendo que nos

ía ser difícil executalo”

Tamén no Pleno do 30 de xuño de 2021, e en relación ao Plan de Contratación de 2021, a concelleira

de Facenda afirmou:

“Volveremos sacar o segundo Plan de Contratación, estámolo ultimando, será un plan

ambicioso, de máximos, que recollerá todas as licitacións que contan con dotación

orzamentaria”

En canto á execución do Plan de Contratación de 2020 polo que o grupo municipal de Compostela

Aberta interpelaba ao Goberno nese Pleno de xuño do 2021, a concelleira de Facenda afirmaba

naquela altura que “o Goberno está cumprindo co documento na súa totalidade”, aínda cando nel se

establecía o prazo do propio ano 2020 para a licitación dos contratos incluídos no Plan. Como é

sabido, a día de hoxe seguen pendentes varias licitacións das incluídas nese documento presentado

hai xusto dous  anos.

Por último, no Pleno de xuño de 2021, a concelleira de Facenda poñía o acento noutro aspecto

vinculado ao Plan de Contratación:

“Tanto ou máis importante (do Plan de Contratación), é que é o resultado dun labor

previo de planificación daquelas prestacións que dan atención a unha necesidade

mantida no tempo por un período superior a un ano. A identificación das prestacións

idénticas en exercicios sucesivos, este é un traballo previo de cara a acabar coa

excesiva utilización do contrato menor. E este é o obxectivo máis importante que se

perseguiu con este Plan de Contratación”

Malia esa declaración de intencións por parte da concelleira de Facenda, en 2020 (ano de vixencia do

Plan de Contratación), o Goberno destinou 8 millóns de euros a contratos menores, o 33% do total; e

en 2021 o importe dos contratos menores situouse nos seis millóns de euros.

Por todo isto, SOLICITAMOS A COMPARECENCIA da concelleira responsable para responder ás

seguintes preguntas:

● Que balance fai o Goberno da execución do Plan de Contratación de 2020?

● Por que motivo o Goberno non presentou o Plan de Contratación de 2021?

● Cales son as previsións do Goberno con respecto á presentación do Plan de Contratación de

2022?

Santiago de Compostela, 19 de maio de  2022

AO ALCALDE DO CONCELLO DE SANTIAGO

